
MINUTI

Il-Minuti tal-Laqgħa Nru. 19  li saret fis-16 ta’ Marzu, 2005 ġew konfermati.

  THE CHAIRMAN (Onor. Charles Mangion):  Ma jidhirx li għandna korrispondenza, pero’ bħala matters arising mill-Minuti hemm il-fatt li fl-aħħar laqgħa li kellna dwar il-Koperattiva Ndafa Pubblika ingħata l-inkarigu biex sa nofs dan ix-xahar jitħejja rapport mingħand iċ-chairman dwar il-likwidazzjoni tal-koperattiva.  Is-segretarja tal-Kumitat informatni li r-rapport għadu ma wasalx pero’ meta hi kkuntattjat iċ-chairman hu wiegħed li se jibagħtu dalwaqt u li m’għamlux għaliex kellu ċerti impenji fir-rigward ta’ dan il-punt u għalhekk ma kienx f’pożizzjoni li jagħti rapport dettaljat sad-data stipulata tal-lum.   Huwa assigurana li fi żmien qasir dan ir-rapport ikun f’idejna u malli jkun f’idejja jien ngħaddih lill-Membri ta’ dan il-Kumitat.

Nistgħu ngħaddu mal-ewwel għall-aġenda tal-lum u nibda biex nistieden lill-Awditur Ġenerali sabiex jersaq magħna fuq il-mejda.

Is-Sur Joseph G. Galea ħa postu madwar il-Mejda.

RAPPORT ANNWALI TA’ L-AWDITUR ĠENERALI GĦAS-SENA 2003 (KONT.) - ARREARS OF REVENUE – GOVERNMENT PROPERTY DIVISION 
  THE CHAIRMAN:  L-ewwel item li għandna għad-diskussjoni llejla huwa dwar arrears tal-Government Property Division u għalhekk insejjaħ fuq il-Mejda magħna lill-uffiċjali konċernati.

Is-Sur Charles Deguara, il-Perit John Sciberras u s-Sur Albert Mamo ħadu posthom madwar il-Mejda.

  THE CHAIRMAN:  Skond ir-rapport ta’ l-Awditur kien hemm nuqqas ta’ monitoring dwar kirjiet u arretrati u r-raġuni li ngħatat bażikament hija n-nuqqas ta’ human resources.  Tistgħu tinfurmaw lil dan il-Kumitat xi progress sar minn dakinhar sal-lum, x’ġabar u ma ġabarx id-dipartiment u kif inhi s-sitwazzjoni llum?

  IS-SUR CHARLES DEGUARA (Segretarju Permenanti fil-Ministeru tal-Ġustizzja u l-Intern):  Nitlob lis-Sur Albert Mamo, direttur tal-Land  Department sabiex jagħti din l-informazzjoni.

  IS-SUR ALBERT MAMO (Direttur, Dipartiment ta’ l-Artijiet):  Arretrati fl-2002 kien hemm Lm5.6 miljun, minnhom inġabru Lm1.6 miljun ta’ past arrears, written off kien hemm Lm1.8 miljun għax kien hemm ammont sostanzjali tad-drydocks u arrears ġodda mbagħad kien hemm Lm1.4 miljun.  B’hekk spiċċajna bi Lm3.6 miljun.   Din hija kif kienet il-pożizzjoni ta’ l-2003.

  THE CHAIRMAN:  Għandkom il-pożizzjoni aġġornata għall-2004 ?  

  IS-SUR ALBERT MAMO:  Il-pożizzjoni għall-2004 qiegħda Lm4.1 miljun.

  THE CHAIRMAN:  Apparti li l-ammont żdied, matul l-2003 reġgħu akkumulaw arretrati ta’ Lm1.4 miljun.   X’segwitu jkun hemm min-naħa tad-dipartiment biex in-nies iħallsu?   Min-naħa l-oħra dawn huma dovuti mis-settur privat jew minn entitjiet tal-gvern?

  IS-SUR ALBERT MAMO:  Id-dipartiment jieħu l-azzjoni neċessarja kollha billi jieħu legal action kontra min ikollu arretrati, fil-każ ta’ major defaulters fejn għandek affarijiet kummerċjali, naturalment mhux kollha, fejn hu possibbli d-dipartiment anke jagħmel evictions; bejn wieħed u ieħor nagħmlu eviction fil-ġimgħa u mhux dejjem ikunu minħabba arretrati imma jkunu minħabba raġunijiet oħra.   Fil-maġġorparti tagħhom għandek about 46 cases li huma over Lm10,000 li huma current u għandek over Lm1 million li huma arretrati ta’ kumpanniji parastatali, bħalma huma s-Sea Malta, u l-Air Malta.    

  THE CHAIRMAN:  Imma dawk is-46 każ over Lm10,000 ġejjin mis-settur privat?  

  IS-SUR ALBERT MAMO:  Mill-Lm4 miljuni hemm Lm3 miljuni li huma kummerċjali u li mhumiex kollha privati imma hemm minnhom li huma parastatali.   Mit-Lm3 miljuni mbagħad għandek Lm1 miljun li huma parastatali u Lm2 miljuni li huma kummerċjali mis-settur privat.      

  THE CHAIRMAN:  Meta ngħidu kummerċjali jinkludu l-arrears li jkunu dovuti lill-Malta Enterprise?

  IS-SUR ALBERT MAMO:  L-arretrati tal-Malta Enterprise jinġabru mill-Malta Enterprise stess. 

  IL-PERIT JOHN SCIBERRAS (Direttur Ġenerali, Taqsima Proprjeta’ tal-Gvern):   Forsi nista’ nispjega ftit dak li ntqal l-ewwel li sa l-aħħar ta’ l-2003 kellna Lm3.6 miljun, imbagħad għedna li fl-2004 saru Lm4 miljun.  Ovvjament waqt l-2003 inġabru minn dawk imbagħad reġgħu telgħu fl-2004.   Dwar dak li staqsejt int, Mr Chairman, biex nagħtik idea ngħid li sal-15 ta’ Novembru, 2004, mit-Lm3.6 miljun li kien hemm kienu nġabru Lm714,000 imbagħad reġgħu tegħlu għal Lm4 miljuni għax waqt l-2004 żdiedu.  Issa minn dawk li kien hemm, sal-15 ta’ Novembru, 2004, 46.8% kienu dovuti mill-privat, filwaqt li 40.4% kienu dovuti mill-parastatali u l-gvern.  Naturalment minbarra l-kirjiet ikun hemm ukoll iċ-ċnus.

  THE CHAIRMAN:  Inħallu għalissa l-parastatali. Min-naħa tas-settur kummerċjali privat, qed tiżdied l-inċidenza li jaqgħu lura fl-arretrati?   

  IL-PERIT JOHN SCIBERRAS:  Bħala perċentwali naħseb li fil-fatt over the years naqset minimament u anke bħala numru naqsu għax ovvjament il-kirjiet saru ikbar.   

  THE CHAIRMAN:  Imma xorta ma jsirx il-ħlas.

  IL-PERIT JOHN SCIBERRAS:  Li rrid ngħidlek jien huwa li fejn qabel biex tgħaqqad Lm50,000 arretrati forsi kellek 50 kumpannija ta’ Lm1,000, issa peress li l-kirjiet għolew allura naqas in-numru imma l-ammont żdied f’dak li huwa volum.

  THE CHAIRMAN:  X’inhu l-proċess tad-dipartiment sakemm jasal biex jagħmel eviction speċjalment fuq proprjetajiet ta’ natura kummerċjali?   

  IS-SUR ALBERT MAMO:  Normalment id-dipartiment meta jara defaulters li minkejja l-azzjoni legali li jkun ħa qatt ma jaslu li jħallsu, f’ċerti każi jagħmel ukoll evictions.   Imma wieħed irid joqgħod attent fejn tkun kumpannija li tħaddem lin-nies; f’dak il-każ aktar tieħu legal action milli teżerċita eviction.   Imma f’każijiet ta’ stores u garages fejn m’għandekx dawn l-affarijiet, allura tmexxi u tiżgombra ħalli tieħu l-post lura.

  THE CHAIRMAN:  Il-proċess ta’ eviction kemm jieħu from start to end?

  IS-SUR ALBERT MAMO: Eviction tista’ tagħmilha f’perijodu qasir.   Normalment jekk tara li għaddew sitt xhur u bqajt ma ġbartx u għandek l-arretrati qed jakkumulaw, a meno che l-inkwilin ma ġiex u għamel agreement mad-dipartiment biex iħallas bl-installments, allura mbagħad immexxu.   

  THE CHAIRMAN:  Jiġifieri bħala proċedura l-ewwel tippruvaw tinterpellaw biex iħallas imbagħad se mai jekk ikun hemm possibbilta’ tagħmel arranġament miegħu biex iħallsek ċerti installments u jekk ma tasalx la b’wieħed u lanqas bl-ieħor mbagħad tmexxi bl-eviction.

  IS-SUR ALBERT MAMO:  Normalment nissalvagwardjaw l-arretrati bl-ittri uffiċjali u jekk ikun hemm bżonn bil-warrant of seizures.

  IL-PERIT JOHN SCIBERRAS:  Aħna nippruvaw li fejn ikun hemm involuti ħaddiema, lil dak li jkun tipprova tiġri warajh, iċċempillu u tibgħatlu ittri - tibgħatlu ittra uffiċjali anke biex tikser l-iskadenza, biex ma jiġix preskritt – imma finalment …. Il-proċedura biex tagħmel eviction ma teħux wisq; twaħħal karta, jiġu l-pulizija miegħek, tordna trakk u titfa’ ‘l barra.  Imma mbagħad trid tara r-repercussions tagħha.

  THE CHAIRMAN:  L-Onor. Austin Gatt.

  ONOR. AUSTIN GATT (Ministru ta’ l-Industrija, Investiment u Teknoloġija ta’ l-Informazzjoni):  Għandkom breakdown bejn l-arretrati li huma dovuti mill-hotels u dawk li huma dovuti mill-industrial?

  IS-SUR ALBERT MAMO: Industrial m’għandniex arretrati minħabba li l-industrial estates jiġbruhom il-Malta Enterprise.  Hotels m’għandniex lanqas.     

  IL-PERIT JOHN SCIBERRAS:  Fil-fatt industrial għandna waħdiet; dawk li kienu baqgħu barra mill-industrial estates.

  ONOR. AUSTIN GATT:  Qed nagħmel din id-domanda għax billi saret enfasi li tridu toqgħodu attenti ħafna li ma teżerċitawx minħabba li jkun hemm impjiegi involuti, jien assumejt li l-impjiegi nvoluti huma jew industrial jew hotels. Allura nassumi li l-maġġoranza huma hotels?

  IL-PERIT JOHN SCIBERRAS:  Meta qed ngħidu jkun hemm nies involuti ma jkunx hemm mijiet,  jista’ jkollu seba’ jew għaxar ħaddiema.

  ONOR. AUSTIN GATT:  Jiġifieri anke jekk ikollu ħanut.  Mela dawn it-Lm3 miljuni dovuti mis-settur privat, x’settur privat fil-fatt hu?

  IL-PERIT JOHN SCIBERRAS:  Small businesses.

  ONOR. AUSTIN GATT:  Imma x’inhu small business?  Jekk qed naqtgħu barra dak li huwa dovut lill-Malta Enterprise u qed ngħidu li hotels m’hemmx, allura huma ħwienet?

  IL-PERIT JOHN SCIBERRAS:  Ħwienet, ristoranti u hemm ukoll ftit hotels.     Fil-fatt is-Sur Galea qed jgħidli li huma rurali, ċnus perpetwi, non-residential u commercial.  Fil-commercial bażikament huma li qed ngħid jien, jiġifieri ħwienet, ristoranti u attrazzjonijiet turistiċi.

  THE CHAIRMAN:  L-Onor. Agius.

  ONOR. CHRIS AGIUS:  L-ammont dovut ta’ kirjiet ta’ proprjeta’ residenzjali jinkludi arretrati fuq residenzi?

  IS-SUR ALBERT MAMO:  Iva, jinkludi arretrati fuq residenzi wkoll.

  ONOR. CHRIS AGIUS:  Jista’ jkollna breakdown ta’ x’jinkludu residenzjali u x’jinkludu kummerċjali?

  IS-SUR ALBERT MAMO:   Għandi l-kummerċjali u għandi r-residential. 

  ONOR. CHRIS AGIUS:  Kif inhuma maqsuma percentage wise?

  IL-PERIT JOHN SCIBERRAS:  Biex nieħdu eżempju, fl-31 ta’ Diċembru 2003 minn dawk it-Lm3.6 miljuni, kera mill-kummerċjali kien hemm Lm2.9 miljuni, kera mir-residenzjali kien hemm Lm360,000, mill-qbiela kien hemm Lm56,000, miċ-ċnus perpetwi kien hemm Lm160,000 u non-residentials kien hemm Lm214,000.  

  THE CHAIRMAN:  Jiġifieri l-ikbar problema hija fil-commercial u primarjament qegħdin ngħidu li la huma lukandi u lanqas fabbriki imma fil-maġġoranza tagħhom huma ħwienet u ristoranti.   Veru li ssemmiet il-konsiderazzjoni tal-ħaddiema li naħseb li hija waħda valida u li wieħed irid jikkonsidraha, imma min ikollu problema biex iħallas spiża bażika bħalma hija l-kera, għandi d-dubji tiegħi kemm iħallas il-pagi tal-ħaddiema għax jew ma jkunx qed jagħmel turnover jew inkella ma nafx.  Jekk ikollu seba’ ħaddiema, qed iżomm il-merkanzija u għandu t-turnover għaddej u għandu biex iħallas lill-ħaddiema, li l-kera tiġi l-akbar problema tiegħu naħseb li m’hijiex ħaġa loġika.    Almenu din hija kif nifhimha jien u ma nafx jekk dħaltux f’dan l-aspett meta kontu qed tagħmlu inspections tagħkom.

  IL-PERIT JOHN SCIBERRAS:  Fil-fatt l-esperjenza dejjem urietna li hawn l-idea, allavolja ħdimna ħafna biex nippruvaw ineħħuha, li ħadd ma jista’ jistenna ħlief il-ħlasijiet li huma dovuti lill-gvern.   Mill-esperjenza tagħna nistgħu ngħidu li għad hemm din l-idea.  

  THE CHAIRMAN:  F’każijiet li intom teżerċitaw l-eviction, imbagħad il-leasee jiġi bil-flus u jħallas once li tkunu ġibtuh dahru mal-ħajt ?

 IL-PERIT JOHN SCIBERRAS:  Mhux dejjem, ġieli iva u ġieli le.  Ġieli nispiċċaw li nerġgħu noħorġu l-post bl-offerti u xorta nibdew proċeduri biex nirkupraw dak li kien hemm dovut, pero’ sadanittant tiġik agħar għax dawk se jibqgħu jidhru bħala arretrati u l-fatt li dak li jkun ikun tilef ukoll il-post, inqas u inqas ikollu interess biex jiġi jħallas u allura tispiċċa ddum tkaxkar is-snin biex forsi tirkupra xi ħaġa minnhom.

  THE CHAIRMAN:  Jien naħseb li jekk xi ħadd ikollu post fejn ikollu kummerċ tajjeb u jiġi dahru mal-ħajt ma jkunx irid jitilfu, mentri jekk dan ikun ta’ piż fuqu jirraġuna bil-mod li he had better give it up milli jidħol f’liability akbar.   Meta jkun hemm evictions kemm ikunu dawk li effettivament they cough up the money u jħallsu u jiġu up-to-date?

  IL-PERIT JOHN SCIBERRAS:  Ngħidlek li l-maġġoranza tagħhom meta jkunu fuq xi ħaġa li hija tajba jispiċċaw jiġu b’parti mill-flus imbagħad nispiċċaw nagħmlulhom ftehim biex iħallsu “tant” fix-xahar, ħaġa li wkoll fiha l-problemi tagħha għax mingħalik li tkun għamilt breakthrough imbagħad jispiċċa jagħmel tlieta jew erba’ xhur iħallas, imbagħad il-ħames xahar ma jiġix u jkollok arretrati fuq l-arretrati u trid terġa’ tibda tiġġieled mill-ġdid biex tiġborhom.   

  ONOR. AUSTIN GATT:  Din il-policy li ma taġixxix f’ċerti ċirkostanzi u minħabba ċerti kondizzjonijiet, xi darba ttieħdet formalment jew ġiet ikkreata “hekk”?   

  IL-PERIT JOHN SCIBERRAS:  Jien sibtha hemmhekk din il-policy.   

  ONOR. AUSTIN GATT:  U inti meta sirt?
  IL-PERIT JOHN SCIBERRAS:  Jien sirt fl-1997.

  ONOR. AUSTIN GATT:  Imma qiegħda miktuba x’imkien?

  IL-PERIT JOHN SCIBERRAS:  Pjuttost hija prattika aktar milli hija miktuba.   

  ONOR. AUSTIN GATT:  Kif iwrittha inti bħala prattika?  Qalulek biha?

  IL-PERIT JOHN SCIBERRAS:  Iwrittha mill-Kummissarju ta’ l-Artijiet li kien hemm qabel li qalli li speċi l-prattika hi li kemm jista’ jkun tipprova li fejn ikun hemm ħaddiema nvoluti ma tagħmilx evictions.
  ONOR. AUSTIN GATT:  A decision by non-decision; fejn iċ-Ċivil ħafna drabi jifformalizza l-affarijiet, din hija prattika mhux formalizzata.

 IL-PERIT JOHN SCIBERRAS:  Jista’ jkun li hija miktuba x’imkien, pero’ jien qatt ma rajtha.  Nista’ ngħidlek ukoll li l-okkorrenzi ta’ l-evictions mill-1997 żdiedu ħafna.  Qabel l-1997 lanqas waħda ma kienet issir, dejjem nisperaw.   

  ONOR. AUSTIN GATT:  U llum nisperaw kemm kemm inqas.  Min jeħodha d-deċiżjoni ta’ teħux paċenzja, kemm tieħu paċenzja u li ma teħux paċenzja?  

 IL-PERIT JOHN SCIBERRAS:   Inħalliha f’idejn il-Commissioner of Lands u meta jrid jikkonsulta miegħi u meta jkun hemm xi ħaġa goffa, jien nikkonsulta ma’ ta’ fuqi.

  ONOR. AUSTIN GATT:  Bħala dipartiment qatt ħa inizjattiva mindu ilek hemmhekk inti biex tippruvaw tispinġu policy differenti, li jkun hemm inqas diskrezzjoni u aktar regolamentazzjoni, fis-sens mingħajr ma wieħed neċessarjament iwaqqa’ l-mannara mal-ewwel, ikunu aktar stabbiliti l-parametri ta’ meta twaqqa’ l-mannara b’default ta’ persentaġġ ta’ kera, żewġ pagamenti lura jew xi ħaġa oħra?

  IL-PERIT JOHN SCIBERRAS:  Il-problema li għandek hi li kull każ trid tarah kif inhu.  Per eżempju, bħalissa qed jiġini każ f’moħħi ta’ post li fit-tliet xhur tas-sajf imur tajjeb u fid-disa’ xhur l-oħra ikun wieqaf għax huwa post purament turistiku.   Issa jekk nimxu bir-regolamentazzjoni ta’ żewġ skadenzi, għandek ċans tajjeb li f’dawk id-disa’ xhur li ma tantx ikun tajjeb titfgħu ‘l barra u dan meta inti taf li l-esperjenza għallmet li meta jasal it-tieni xahar tat-tliet xhur tas-sajf dan kważi kważi  jiġi up-to-date.  Jien naħseb li aktar milli kwestjoni ta’ regolamentazzzjoni, meta inti tistabbilixxi u tgħid żewġ skadenzi u barra, jista’ jkun li tolqot fiha nies li jkunu ppreparti li jħallsu pero’ ma jkunux jistgħu jħallsu eżattament mal-ħin.    

  ONOR. AUSTIN GATT:  Pero’ naħseb li l-eżempju li ġibt hija kwestjoni ta’ cash flow għax jekk fit-tliet xhur li jopera dan jagħmel flus biżżejjed biex iħallas il-kera tas-sena kollha, ikun għaqli biżżejjed biex jirriżerva l-kera u jħallasha lura.   Jien ma naħsibx li dan huwa l-argument.  L-argument huwa iktar bażiku u cioe’ jekk intom bħala estate division jidhrilkomx li l-pożizzjoni tal-lum li fl-aħħar mill-aħħar tagħti diskrezzjoni assoluta lill-commissioner of lands hija żregolata totalment u jekk għandhiex tibqa’ żregolata totalment jew għandhiex b’xi mod tiġi regolata.   Kemm ilek tmexxi din id-diviżjoni inti qatt saru suġġerimenti biex tiġi regolata?    Qed ngħid dan bil-background tiegħi li sibt l-istess pożizzjoni vis-á-vis l-kontijiet ta’ l-ilma u tad-dawl.  Kellna l-financial controller ta’ l-Enemalta li kien il-persuna li jiddeċiedi li “lilek” jagħtik u lill-“ieħor” ma jagħtihx.   Jien jidhirli li pożizzjoni bħal dik hija inaċċettabbli.  Jien nippreferi li jiġu regolati l-eċċezzjonijiet imma jkolli regola u li jekk għandi bżonn, nirregola l-eċċezzjonijiet kif għamilna llum fil-każ ta’ l-Enemalta fejn iċ-chairman jiffirma biċċa karta u jgħid li qed jordna “hekk” u jiffirma.  Jien jidhirli li n-nuqqas ta’ regolazzjoni huwa iebes ħafna fuq il-commissioner of lands l-ewwelnett għaliex kull darba qed indaħħluh fis-sitwazzjoni ta’ jekk jaqbilx jew jekk jagħtix jew le u b’hekk ikun qed jissoġġetta ruħu għall-attakki u t-tieni nett tpoġġi ruħek ukoll miftuħ għall-fatt li c-civil service qiegħed jeżeċita diskrezzjoni li m’għandux jerfa’ l-istess civil service.  

  IL-PERIT JOHN SCIBERRAS:  Naqbel miegħek għalkemm irrid ngħid li allavolja m’hemmx regolamentazzjoni fissa, minn dawk id-drabi li kkonsulta miegħi l-kummissarju ta’ l-artijiet jidher li hemm prassi li jimxi fuqhom.   Pero’ forsi wasal il-waqt li iva, ikun hemm studju sew ta’ regolamentazzjoni ta’ meta wieħed għandu jaġixxi u m’għandux jaġixxi, dejjem ovvjament wieħed irid jara skond iċ-ċirkostanzi li jeżistu.  Per eżempju, inutli se ngħidu li mal-ewwel żewġ skadenzi nagħmlu kawża l-qorti jekk id-dipartiment ta’ l-artijiet se jibqa’ b’avukat wieħed u żewġ prokuraturi legali u dan minbarra l-land arbitration board, minbarra l-kawżi l-oħra ċivili u minbarra dak kollu li għandhom.  Pero’ iva, naqbel miegħek li wasal il-waqt li kif għamilna fuq policies oħra, nagħmlu policy fuq din is-sitwazzjoni wkoll.

  ONOR. AUSTIN GATT:  Jien ma naħsibx li l-ammont ta’ avukati huwa d-deterrent kollu, fl-aħħar mill-aħħar illum hemm ħafna dipartimenti u entitajiet tal-gvern li jagħmlu l-farming out tax-xogħol kollu tal-qorti, jiġifieri ma naħsibx li d-diffikulta’ hija biex nagħmlu evictions għax safejn jien l-evictions lanqas għandhom bżonn jidħlu l-qorti.   

  Il-PERIT JOHN SCIBERRAS:  Biex issir eviction le, imma wieħed irid jiddeċiedi hux se jagħmel eviction għax ma’ l-eviction ifisser ukoll li trid tiftaħ kawża l-qorti biex tiġbor il-flus li għandek tieħu.   

  ONOR. AUSTIN GATT:  Tista’ tikkonsidrahom bħala forgone revenue. Għalhekk jien qed ngħid li l-argument kollu huwa l-policies taċ-ċens għaliex jien qed nieħu l-impressjoni li kulma hemm mibni huwa magħmul biex niġġustifikaw li ma titteħidx azzjoni b’xi mod jew ieħor.  L-istruttura kollha hija mibnija biex tagħti ġustifikazzjoni lil xi ħadd li ma jeħux azzjoni kontra min, kif del resto jeżisti - ċertament m’għandux x’jaqsam l-estate division  -  mal-kumplament taċ-Ċivil.   L-agħar ħaġa li jsib il-gvern hija d-diffikulta’ biex civil servant jaffronta lil xi ħadd biex jiġbor dak li huwa dovut mill-gvern.   L-istess sitwazzjoni teżisti l-qorti – ħa nsemmi fejn kont jien – fir-rigward tad-dues li għandha tiġbor il-qorti, l-istess sitwazzjoni kienet teżisti fl-Enemalta,  fil-Water Services Corporation u f’diversi postijiet oħra.   Jien naħseb li forsi dan il-Kumitat jista’ jadotta s-suġġeriment li qed isir mill-Perit Sciberras li jsir studju – li nispera ma jeħux in aeternum u allura nittardjaw kollox - biex proprju jiġu suġġeriti policies konkreti ta’ meta għandu wieħed jiċċaqlaq.   Għax sitwazzjoni fejn l-estate division għandha tieħu Lm3 miljun minn ħafna  …. Ultimament il-konklużjoni hija li jekk mit-Lm3 miljun li huma dovuti mis-settur privat, hemm biss 46 li għandhom jagħtu iktar minn Lm10,000, ovvjament hemm biżibilju oħrajn li għandhom jagħtu inqas minn Lm10,000.  Din ċertament m’hijiex sitwazzjoni desiderabbli u naħseb li ħafna minnhom – ma nafx jekk daħalx f’dan l-Awditur – probabbilment ilhom ġejjin mis-sittinjiet u ħadd ma jrid jagħmel write off tagħhom.  Din hija l-istess problema li kellna l-qorti fejn ħadd ma ried jerfa’ r-responsabbilta’ u l-arretrati baqgħu jidhru fuq il-kotba għalxejn.   

  THE CHAIRMAN:  Kien hemm write offs?

  IS-SUR ALBERT MAMO:  Iva, kellna write offs.

  ONOR. AUSTIN GATT:  Mela allura huwa agħar għaliex ifisser li l-ammonti huma kollha kurrenti.

  IL-PERIT JOHN SCIBERRAS:  Biex ikollna idea aħjar nista’ ngħid li fil-15 ta’ Novembru, 2004, mit-Lm3.7 miljun, Lm2 miljun kienu ġejjin minn 35 individual and private companies.

  ONOR. AUSTIN GATT:  Lm2 miljun fuq  35 entita’!  Jiġifieri Lm50,000 kull wieħed!  

  IL-PERIT JOHN SCIBERRAS:  Fil-fatt hemm diversi; hemm Lm30,000, Lm11,000, Lm19,000, Lm14,000 akkumulati, Lm87,000, Lm49,000, Lm47,000, Lm75,000 …

  ONOR. AUSTIN GATT:   Pero’ relattivament dawn xi jfissru?  Sentejn kera?  Tliet snin kera?

  IL-PERIT JOHN SCIBERRAS:  Hemm min għandu sentejn u hemm min għandu erba’ snin.

  ONOR. AUSTIN GATT:  Imma kif tiġġustifika li għal erba’ snin sħaħ il-gvern ma jiġborx il-kera?

  IS-SUR ALBERT MAMO:  Għaliex għandek il-problema li fejn ikollok kirja għal tul ta’ żmien, per eżempju għaxar snin, għalkemm il-lease agreement jipprovdilek li inti tista’ tittermina l-kirja għax ma ħallsekx il-kera, xorta waħda biex tittermina l-kirja trid tmur tagħmel kawża l-qorti għax ikun għadu fil-perijodu tal-kirja.   Fil-każ taċ-ċnus tapplika l-istess ħaġa, jiġifieri m’hijiex sempliċement kwestjoni  ta’ eviction.  Nistgħu nagħmlu eviction fejn il-kirja tkun renewable sitt xhur, sitt xhur għaliex inkunu nistgħu nitterminawlu l-kirja, imbagħad nagħmlu eviction.  

  ONOR. AUSTIN GATT:  Imma l-maġġoranza tal-każijiet li semma l-Perit Sciberras huma kollha kirjiet in vigore?
  IS-SUR ALBERT MAMO:  Iva, huma kollha kirjiet in vigore; biċċiet minnhom ta’ 15-il sena, biċċiet huma ċnus u oħrajn huma inqas minn 10 snin.

  IL-PERIT JOHN SCIBERRAS: Per eżempju, qed nara li tnejn minnhom jammontaw għal Lm163,000 u Lm170,000 u t-tnejn huma ċnus.

  ONOR. AUSTIN GATT:  U f’dan il-każ tkun saret il-kawża?   

  IL-PERIT JOHN SCIBERRAS:  M’għandix l-informazzjoni hawn imma nimmaġina li tkun saret.

  ONOR. AUSTIN GATT:  Normalment meta ssir il-kawża jsir is-sekwestru wkoll?

  IS-SUR ALBERT MAMO: Iva, nagħmluhom bil-warrant of seizure.

  IL-PERIT JOHN SCIBERRAS: Jiġifieri din ir-regolamentazzjoni ovvjament se jkollha tagħmel distinzjoni bejn dawk li huma year to year jew sitt xhur, sitt xhur, u oħrajn li bilfors trid tmur il-qorti.

  ONOR. AUSTIN GATT:  Nifhem li jkun hemm kondizzjonijiet differenti u li kulħadd ikollu opinjonijiet differenti, pero’ jien naħseb li wara li jkun ingħata perijodu raġonevoli m’għandu jkun hemm ebda skuża biex xi ħadd ma jħallasx il-kera.   Safejn naf jien, jekk ikollok tagħti ċens jew kera lill-privat - kif qal ġustament l-Perit Sciberras – u ma tħallasx, ifittxuk u jaraw x’jagħmlu biex jitfgħuk ‘il barra.  Jien ma nifhimx għaliex il-gvern għandu jaġixxi differenti.

  IL-PERIT JOHN SCIBERRAS:  Jien naqbel miegħek u naċċertak li kemm jista’ jkun meta naraw li dak li jkun ma jkollux raġuni valida għaliex ma ħallasx, immedjatament nippruvaw nagħfsu billi mmorru l-qorti jekk ma jkunx sitt xhur, sitt xhur, u jekk ikun sitt xhur, sitt xhur, allura nagħmlulu eviction.   Pero’ li wieħed irid jinnota wkoll huwa l-fatt li sakemm inkunu l-qorti, l-arretrati jibqgħu dejjem telgħin.

  ONOR. AUSTIN GATT:  Imma llum daħħalna proċedura ġdida li tista’ tikkanonizza d-debitu.   

  IL-PERIT JOHN SCIBERRAS:  Li saret sitt xhur ilu.

  ONOR. AUSTIN GATT:  F’sitt xhur stajt tagħmilhom kollha!  Issa aqbadhom kollha u agħmilhom.

  IL-PERIT JOHN SCIBERRAS:  Naċċertak li bl-erbgħa min-nies li għandna fis-section tal-kera – li tnejn minnhom jinħlew totalment jikkontrollaw il-kirjiet li qed jidħlu fil-kunsilli lokali –  nippruvaw nagħmluha wkoll.

  ONOR. AUSTIN GATT:  Positive thinking!
  THE CHAIRMAN:  Effettivament l-eżerċizzju li qed nagħmlu huwa – u llum b’mod partikolari – li naraw li l-arretrati jinġabru.  Naħseb li hawnhekk hawn qbil li huwa inutli li l-arretrati li definittament iridu jinġabru joqogħdu jiġu nnotati fir-rapport ta’ l-awditur minn sena għal sena u jibqa’ ma jsir xejn.   Jien naħseb li jagħmel sens is-suġġeriment li sar min-naħa tal-Ministru Gatt – u intom qbiltu miegħu – li għandu jkun hemm ċerta indikazzjoni formalizzata dwar kif jimxu l-affarijiet, anke biex kull leasee jkun infurmat bil-proċedura u allura jkun ippreparat minn qabel.   Taħsbu li d-dipartiment, wara li jagħmel il-konsulti interni tiegħu, inkluż mal-ministru konċernat, ikun jista’ jagħti lil dan il-Kumitat suġġerimenti dwar kif niżbrigaw il-ġbir ta’ dawn l-arretrati?  U tistgħu tagħmlu dan within three months?  Forsi tistgħu taraw x’ideat toħorġu bihom biex minflok ma noqogħdu nitkellmu minn sena għal sena fuq l-arretrati, nippruvaw xi proċedura ġdida.

  IL-PERIT JOHN SCIBERRAS:  Fi żmien tliet xhur mil-lum ikollkom is-suġġerimenti tagħna.

  THE CHAIRMAN:  Nirringrazzjak.   Punt ieħor li tqanqal huwa dwar jekk tiġix monitored il-proprjeta’ fiżikament biex wieħed jiżgura li din tkun qed tintuża u ma tkunx abbandunata jew inkella tkun qed tiġi wżata għal skopijiet oħrajn - li wkoll hija waħda mir-raġunijiet għalfejn tista’ tiġi tterminata l-kirja.   Dan il-physical check isir?

  IL-PERIT JOHN SCIBERRAS:  Fejn nistgħu nagħmluh, pero’ fejn ma nistgħux, ma nagħmluhx.  Hawnhekk ukoll wieħed irid jiftakar li l-Land Department għandu żewġ enforcement officers biex ilaħħaq mal-proprjeta’ kollha li għandu l-gvern, inkluż dik li ġiet mingħand il-Knisja.   Dawn iridu jaġixxu flimkien għax ma tistax tibgħat wieħed waħdu minħabba li wieħed irid ikun xhud ta’ l-ieħor.   Għandna nuqqas serju - u din ilna ngħiduha - ta’ nies biex jimmoniterjaw kif qed tintuża l-proprjeta’ tal-gvern.  Irrid ngħid ukoll li apparti kollox dawn it-tnejn min-nies jaħlu ftit ħin mhux ħażin biex jidhru l-qorti ħalli jagħtu x-xhieda tagħhom.   

  THE CHAIRMAN:   Jiġifieri intom qed tgħidu li tlabtu formalment lill-OPM - li huwa responsabbli biex jalloka r-riżorsi - sabiex ikollkom dan il-personnel meħtieġ.   Tistgħu tgħidulna kemm-il darba saret din it-talba u jekk ġietx milqugħa?      

  IS-SUR ALBERT MAMO:  It-talba min-naħa tagħna għr-riżorsi saret diversi drabi, l-aħħar waħda saret is-sena li għaddiet.

  THE CHAIRMAN:   Għal kemm tlabtu?

  IS-SUR ALBERT MAMO:  Skond il-pjanijiet tagħna, fir-rigward ta’ enforcement officers suppost li għandna 15-il persuna, pero’ dejjem kellna tnejn u bqajna bi tnejn.

  IL-PERIT JOHN SCIBERRAS:  Punt importanti li tajjeb li wieħed isemmih huwa li kien hemm tnejn meta kienet għadha m’għaddietx il-proprjeta’ tal-Knisja għand il-gvern u llum xorta bqajna bi tnejn.   Anzi biex ngħidu kollox, għandna wieħed għax l-ieħor huwa misluf minn dipartiment ieħor.

  THE CHAIRMAN:  Hawnhekk nitlob lis-Sur Izzo, li huwa r-rappreżentant ta’ l-OPM sabiex jingħaqad magħna fuq il-Mejda. 

Is-Sur Joe Izzo ħa postu madwar il-Mejda.

  THE CHAIRMAN:  Fiċ-ċirkostanzi tal-fatt li ngħidu li hemm underemployed resources mal-gvern, tista’ forsi tilluminana ftit dwar din is-sitwazzjoni?

  IS-SUR CHARLES DEGUARA:  Mr Chairman, xtaqt li qabel ma jirrispondi s-Sur Izzo ngħaddi kumment.   Fil-government property division sa 15-il ġurnata ilu kellna assistent direttur fuq il-finanzi pero’ issa m’għadux magħna għax ġie mogħti appuntament fl-istess grad f’dipartiment ieħor.  Dan m’hu tort ta’ ħadd, la huwa tort tagħna u lanqas huwa tort ta’ OPM, pero’ jibqa’ l-fatt li d-diviżjoni tal-proprjeta’ tal-gvern spiċċat mingħand assistent direttur fuq il-finanzi.   

  THE CHAIRMAN:  Fl-opinjoni tiegħi, dan il-fatt jitlob li nippruvaw nifhmu għaliex jirriżulta dan għax li tħott kapella biex tibni oħra, m’huwiex loġiku.   Kif jista’ jiġi spjegat il-fatt li kien hemm request bħal din għaliex ovvjament żdied ix-xogħol minħabba l-proprjeta’ li għaddiet mingħand il-Knisja għal għand il-gvern u din it-talba ma ntlaqgħetx meta fl-istess ħin ngħidu li hemm excess employees fid-dipartimenti tal-gvern?  

  IS-SUR JOE IZZO  (Segretarju Permanenti fl-Uffiċċju tal-Prim Ministru): Kif tista’ timmaġina, meta qed titkellem fuq servizz ta’ 30,000 ruħ, il-problema hija kbira.  L-ewwelnett mhux neċessarjament li t-talba ma tkunx intlaqgħet imma jista’ jkun li l-mod kif talbu li jimtela l-post ma jkunx in regola; jista’ jkun li ma jkunx hemm flus ivvotati għalih u meta aħna mmorru l-finanzi jgħidulna li dawn m’għandhomx flus, jew jista’ jkun hemm kawżi oħra.  

Rigward il-mistoqsija l-oħra dwar redeployment irrid ngħid li n-nies li jkun hemm żejda ma jkunux ta’ l-istess livell għall-postijiet li qed isemmi l-Perit Sciberras u s-Sur Deguara.   Fil-livell li qed isemmu huma, jiġifieri middle management ‘il fuq, m’hemmx nies żejda.  Lanqas m’hemm nies żejda fil-livelli ta’ professjonisti bħal teachers u nurses.  Biex naġġornakom ftit dwar is-sitwazzjoni ngħidilkom li  fid-9 ta’ Frar ta’ din is-sena ħarġet ittra ffirmata mill-Principal Permanent Secretary, Dr Grima, u mis-Segretarju Permanenti fil-Ministeru tal-Finanzi, fejn fiha l-permanent secretaries kollha ġew mitluba jerġgħu jħarsu ftit lejn ir-requests li għandhom ma’ l-OPM u l-MPO within the financial resources li għandhom available u jibagħtulna lura l-prijoritajiet tal-postijiet li jridu li jiġu mimlija mmedjatament, liema postijiet ma jistgħux jgħaddu mingħajrhom u qegħdin fil-parametri tal-pakkett finanzjarju li għandhom.   Dan sar kważi mill-ministeri kollha u bejn illum u l-bieraħ ħlisna batch kbir tas-sanita’.  Issa aħna, fuq dak li jgħidulna l-permanent secretaries li huma l-priorities immorru l-budget office għand is-Sur Salvu Gauci u hu jgħidilna jekk għandhomx flus jew le biex nimlew il-postijiet.  Imbagħad ninformaw lis-segretarji permanenti - inċidentalment lis-Sur Deguara għedtlu li għaddew ċerti postijiet minn tiegħu – u wara huma jibagħtu r-rakkmandazzjoni tagħhom biex inkunu ċerti li qed nimlew biss il-prijoritajiet li hemm bżonn u xejn aktar.  Jiġifieri r-recruitment ma waqafx, baqa’ sejjer imma nimlew biss il-priority positions u bil-kondizzjoni li s-segretarju permanenti u l-finanzi jaċċertawna li għandhom flus għalihom, mhux għal din is-sena biss imma għal ta’ warajha u ta’ warajha.   

  THE CHAIRMAN:  Jiġifieri bażikament waħda miż-żewġ problemi hija l-mismatch bejn ir-riżorsi umani li hemm across the public service u r-requirements li jkollhom id-dipartimenti.   Hija fil-fatt waħda mill-problemi din?   

  IS-SUR JOE IZZO:  Ma nafx jekk intix qed tuża tajjeb il-kelma “mismatch”.  Jien ma nistax nibdel general hand f’teacher u lanqas teacher f’general hand.  Huwa veru li mill-1998 in-numru ta’ mpjegati baqa’ dejjem nieżel - u kien hemm parliamentary question ftit ilu fejn intqal li fl-aħħar sentejn daħlu “tant” imma spiċċaw ħafna iżjed - u dejjem qed nippruvaw nagħmlu l-public service as slim as possible.  Mill-banda l-oħra ma nistgħux inħallu key positions vojta, pero’ noqogħdu attenti li nimlew dawn il-postijiet biss.   Mismatching of skills jista’ jkun hemm, imma meta qed nitkellmu fuq mismatching of skills,  pjuttost qed nitkellmu fuq gradi industrijali jew semi-tekniċi.  Per eżempju, għandi wisq engine fitters u m’għandix biżżejjed pipe fitters jew għandi wisq carpenters u m’għandix biżżejjed joiners.   Dak li qed jitkellmu fuqu s-sinjuri hawnhekk huwa dwar gradi daqsxejn aktar għoljin.  Aħna dejjem ippruvajna, u issa iżjed, li ndaħħlu nies minn ġewwa biex il-vot ta’ Lm200 miljun ma jiżdiedx; dik kienet, għadha, u tibqa’ l-mira tagħna.  Riċentement bdejna anke nfittxu mis-settur pubbliku apparti mis-servizz pubbliku qabel ma noħorġu barra.  Inżidu nies minn barra u allura nżidu s-salarji in extremis biss.

  THE CHAIRMAN:  Qatt kien hemm il-ħsieb li jekk għandek numru ta’ nies li qegħdin underemployed u min-naħa l-oħra għandek ċerti requirements fejn dan il-grupp ta’ nies ma jiffittjax  ikun hemm programmi ta’ taħriġ intern biex tagħti opportunita’ li jkollok dan il-moviment ‘il fuq minn nies semi-skilled li jiġu skilled jew nies li m’humiex tekniċi?  

  IS-SUR JOE IZZO: Kien hemm imma not on a large scale.   Unfortunately, ir-reskilling li sar s’issa kien on a small scale.   Dan ma jfissirx li ma ċaqlaqniex nies minn post għall-ieħor.  Per eżempju, riċentement qbadna 30 beach cleaners mit-turiżmu li kienu over and above requirements u bgħattnihom il-health għaliex dawn kellhom bżonn min inaddaf minħabba li kellhom ħafna kuntratti barra.  Kulma kellhom bżonn kien reskilling żgħir biex ikunu jistgħu jużaw ċerti makni ta’ tindif and so on.

  THE CHAIRMAN:  Imma qatt kien hemm ħsieb profond fuq dawn it-tip ta’ skemi biex wieħed ikun jaf x’inhuma r-riżorsi li għandu available u r-requirments li għandu issa jew li se jkollu fil-futur ħalli jutilizza xi ħaġa minnhom billi jagħtihom retraining biex ikunu jistgħu anke jieħdu promotion u jagħmlu karriera?   Kien hemm dan it-tip ta’ ħsieb jew ippjanar meta kienu qed isiru r-riformi fil-qasam tas-servizz pubbliku?

  IS-SUR JOE IZZO:  Kien hemm dan il-ħsieb u fil-parti kbira minnu ġie attwat, tant li konna ħriġna u staqsejna lill-industrijali kollha l-iskills li għandhom.  L-ewwel rajna x’inhuma l-bżonnijiet, għalxiex jixtiequ jittrejnjaw u jekk jixtiequx iżidu jew jibdlu l-iskills tagħhom, imbagħad analizzajnihom bid-dettall.  Dak iż-żmien kien hemm James Pearsol - bniedem fl-education li issa qiegħed il-polytechnic - li kien qiegħed spearheading dan l-exercise u kien affjatat ħafna fih.   Meta bdejna nanalizzaw dawn il-formoli sibna li l-informazzjoni li tawna ma kenitx eżatta għaliex kien hemm min kellu ċerti skills bħal mastrudaxxa jew induratur u kien qed jagħmel xogħol ta’ tindif jew ta’ watchman – m’iniex qed ngħid għal kulħadd imma kellna ħafna minnhom – u ma qalilniex, għaliex ma jkunx dejjem fl-interess tiegħu li jgħidilna.   So we found out that we were not on the right track, pero’ fejn stajna – issa qed nitkellmu fuq livelli iżjed baxxi u ngħid il-verita’ ma kontx ippreparat dwar dan imma qed nitkellem out of experience miż-żmien li għamilt l-establishments u l-MPO - ippruvajna nagħmlu re-skilling żgħir biex nevitaw kemm jista’ jkun li nirreklutaw minn barra.  Fil-fatt fl-industrijali u fil-gradi tekniċi ilhom ma jidħlu nies minn barra snin kbar, jiġifieri whatever skills kellna bżonn irranġajna minn ġewwa.

  THE CHAIRMAN:  Apparti l-iskills, xi kultant meta tmur f’xi dipartimenti tara li hemm nuqqas ta’ nies anke at clerical jew secretarial level, imbagħad tmur f’dipartiment ieħor u tara li donnu hemm overcrowding għax tinduna li filwaqt li jkun hemm sitta min-nies, bi tnejn jew tlieta x-xogħol faċilment jista’ jsir.   Sar eżerċizzju ta’ dan it-tip f’kull dipartiment?  Ġew mistoqsija jgħidu l-permanent secretaries fejn għandhom bżonn ir-requirements u fejn għandhom iż-żejjed ħalli jkun jista’ jsir re-allocation ta’ nies?  Per eżempju, il-każ li għandna llum huwa bżonn ta’ nies klerikali biex isegwu l-ġbir, jibagħtu l-ittri u jaraw li n-nies iħallsu – dan naturalment minbarra l-bżonn ta’ avukat u l-aspetti legalistiċi.   Sar studju fuq il-qasam ta’ l-amministrazzjoni?

  IS-SUR JOE IZZO: Għalkemm qed nitkellem mill-memorja nista’ ngħidlek li fil-gradi amministrattivi – skrivani and so on – l-overtime naqas.   Kieku kelli nibgħat ittra lil kull permanent secretary u nitolbu jgħidli kemm għandu nies żejda fil-gradi klerikali u amministrattivi oqgħod żgur li ħadd m’hu se jgħidli li għandu ż-żejda.   Għalkemm I still believe li f’xi postijiet hemm nies żejda pero’ as a rule issib li f’dawn il-postijiet kollha, il-gradi amministrattivi naqsu.   Nista’ ngħidlek b’ċertezza u anke bl-ismijiet jekk ikun hemm bżonn, li aħna stess, bħala management and personnel office, mill-1998 sal-aħħar ta’ Marzu ta’ din is-sena nqasna bi 17 full-timers li minnhom tmienja jew disgħa huma senior principals.  Fil-fatt is-senior principals naqsu ħafna and we still strove on and we still pushed forward  biex nagħmlu dak li semma aktar qabel il-Ministru Gatt, jiġifieri more with less; we try and I think we’re doing it.  Kif l-MPO inqasna bi 17-il ruħ fulltimers mill-1998 sal-lum u xorta bqajna għaddejjin, naħseb li it could be done across the service.
  THE CHAIRMAN:  Naħseb li l-problema hija kif għedt inti stess, jiġifieri li meta tibgħat tistaqsi lill-permenant secretaries jgħidulek kemm għandhom nies żejda ħadd ma jgħidlek, anzi ħafna drabi jgħidulek li għandhom in-nies nieqsa.  Allura l-kunċett ta’ doing more with less ird ikun hemm xi ħadd li jimplimentah.   Qed nitkellmu fuq ħafna restructuring għas-settur privat u ħafna minnhom jirnexxu li jagħmluh imbagħad fis-settur pubbliku li huwa a massive expense għal kwalunke gvern, din l-idea ta’ doing more with less u allura ssaħħaħ l-effiċjenza, donnha li minn fuq għal isfel ma tinħassx.  Inti stess għedt li tibgħat tistaqsi lill-permanent secretaries u ħadd minnhom ma jgħidlek li għandu n-nies żejda.   

  IS-SUR JOE IZZO:  Le, jien għedt “kieku kelli ngħidilhom” naħseb li hekk jgħiduli.

  THE CHAIRMAN:  Ovvjament you know about this, qed tgħidha u għandek raġun.  Allura ma taħsibx li meta qed nitkellmu fuq riformi hemm bżonn li jkun hemm rethinking dwar kif ċerti affarijiet jiġu approached jekk nemmnu li jrid ikun hemm restructuring veru fejn is-servizz pubbliku jsir aktar effiċjenti.

  IS-SUR JOE IZZO:  Ir-restructuring u l-complementing hija xi ħaġa kontinwa imma li you put your finger on every problem in every department m’hijiex faċli meta għandna spread kif għandna fil-public service.  That is why we trust is-segretarji permanenti li jkunu aktar viċin tal-problemi u jqisuha huma.   Aktar qabel għedt li l-ebda permanent secretary m’hu se jgħid li għandu general service żejjed għaliex naf li fil-gradi amministrattivi m’hemmx nies żejda.   

  THE CHAIRMAN: Xtaqt issa nerġa’ ndur għal-Land Department u nistaqsi jekk għandkomx proprjeta’ votja jew li qiegħda available imma li tista’ tiġi wżata anke għal skop ta’ kirjiet minn kumpanniji parastatali.   Qed nistaqsi dan għaliex minn risposta għal domanda parlamentari li saret ħareġ li ammont ta’ entitajiet pubbliċi u kumpanniji tal-gvern jew awtoritajiet krew mis-settur privat.  Dawn krew mis-settur privat għax ma kellux available l-Land Department?  Jew inkella sempliċement qabdu u krew?   Għalhekk xtaqt inkun naf jekk fl-inventarju għandkomx proprjeta’ available  li tista’ tintuża bħala uffiċini eċċ. 

  IL-PERIT JOHN SCIBERRAS:  Kull meta jkollna request għal din it-tip ta’ proprjeta’ tipprova tagħmel update ta’ x’għandek u x’m’għandekx, pero’ naċċertak li kull proprjeta’ li tiżvojta aħna nagħmlu ħilitna biex nikruha.  Fil-fatt proprjetajiet li jistgħu jintużaw bħala uffiċini, l-gvern m’għandux, kieku kellu, il-government property division li wkoll suppost trid toħroġ minn fejn hi, naċċertak li diġa’ marret fiha.  Il-Joint Office li huma parti mill-government property division, jinsab Sa Maison u allura anke ċerti affarijiet li nixtieq nattwa biex kemm jista’ jkun, per eżempju, minflok żewġ registries ikollna registry waħda, ma nistax nagħmilhom għax qegħdin ‘il bogħod u s’issa m’għandi mkien fejn nista’ nġibu fil-viċin tiegħi.  

 THE CHAIRMAN:  Allura la m’hemmx proprjeta’ available għall-uffiċini bilfors ikollhom jikru minn barra.

  IL-PERIT JOHN SCIBERRAS:  Nixtieq inżid xi ħaġa dwar l-enforcement u l-mod kif qed tintuża l-proprjeta’.  Fil-fatt l-Uffiċċju ta’ l-Awditur kien għamel lista’ ta’ proprjetajiet li nvestiga hu u ġibed l-attenzjoni li m’hijiex qed tiġi wżata.   Mir-rapporti li għamlu n-nies jidher li dawn ma kenux eżatti u fil-fatt għedna b’dan lill-Awditur Ġenerali.  Każ wieħed li qed niftakar fih bħalissa huwa ta’ proprjeta’ li kienet mikrija bħala store u li meta marru ma sabuhx miftuħ.  Ovvjament store ma tantx għandek ċans issibu miftuħ.   Imbagħad kien hemm ieħor li għax kellu tabella tan-no-parking inwaħħla mal-bieb allura ġie deċiż li dan huwa garaxx u mhux store.   Jiġifieri wħud minnhom ma kienx ippruvat li m’humiex qed jiġu wżati għalxiex huma mikrijin.  

  THE CHAIRMAN:  Aktar rimarki?  L-Onor. Azzopardi.

  ONOR. FREDERICK AZZOPARDI:   Ir-rapport ta’ l-Awditur qed jgħid li “the department should initiate an exercise to ensure that the premises are still in the possession of individuals shown…”,  jiġifieri li jkunu wżati minn min ikun krihom oriġinarjment.  Jirriżultalkom li għandkom ħafna postijiet li jkun ħadhom xi ħadd u għaddihom lil ħaddieħor?

  IL-PERIT JOHN SCIBERRAS: Jekk ngħidlek li għandna ħafna nkun qed nigdeb u jekk ngħidlek li għandna ftit inkun qed nigdeb ukoll.  Hija l-aktar ħaġa diffiċli biex tistabbilixxi fi proprjetajiet bħal garaxxijiet, stores u ħwienet jekk il-fond mikri lil ċerta persuna huwiex użat minn dik il-persuna jew le.    Huwa diffiċli ħafna biex issir taf dan u huwa diffiċli wkoll biex tippruvah għax mod li dak li jkun jiġi jgħidlek li hekk hu u mod ieħor li tippruvah.  Jista’ jkun li min ikun ġie qallek ikun irid jagħmel azzjoni ħażina lill-ieħor.  Pero’ irrid ngħid li f’postijiet kummerċjali ta’ ċertu valur, meta kellna l-inqas xamma li huwa hekk – fil-fatt kellna każijiet ta’ ħwienet il-Belt - ma qagħadniex nistennew li nkunu mija fil-mija ċerti u aġixxejna.   Nerġa’ ngħid li hija ħaġa diffiċli biex tipprova jekk, per eżempju, ħanut għandux management agreement minn taħt li ħadd ma jaf bih.  Kultant ikunu sfaċċati biżżejjed li inti, allavolja m’għandekx provi mija fil-mija, tarahom u allura tieħu azzjoni fuqhom.

  ONOR. FREDERICK AZZOPARDI:  Jirriżultalkom li jkunu għaddew il-proprjeta’ lil ħaddieħor?

  IL-PERIT JOHN SCIBERRAS:  Ġieli rriżultalna u meta rriżultalna, anke jekk ma kellniex provi mija fil-mija, ħadna azzjoni biex  waqqafna l-kera u għamilna eviction allavolja l-kera tkun up-to-date. 

  THE CHAIRMAN:  L-Onor. Arrigo.

  ONOR. ROBERT ARRIGO:  Xtaqt nistaqsi jekk minn dawk l-istabbilimenti li għandhom jagħtu ammont sew ta’ arretrati għadhomx qed jittrejdjaw jew hemmx minnhom li fallew.    Nafu li l-flus jiswew il-flus jekk id-dejn ma jitħallasx.  Kien hemm xi tentattiv biex wieħed jagħmel farming out għal prezz li jkun inqas mill-interessi li wieħed qed jitlef biex dawn il-flus jinġabru?

  IL-PERIT JOHN SCIBERRAS: Ir-risposta għall-ewwel domanda hija li hemm min għandu jagħti u għadu qed jittrejdja u hemm min għandu jagħti u m’għadux jittrejdja, jiġifieri għandek miż-żewġ kwalitajiet.   Rigward it-tieni domanda nista’ ngħid li waħda mill-affarijiet li qed nagħmel dan l-aħħar hija li nfittex metodi u għamilt kuntatti anke ma’ debt collectors li qegħdin jagħtuni indikazzjoni ta’ x’wieħed jistenna biex nippruvaw li anke f’dan is-settur nagħmlu farming out.  Imma dan biex tiġi miġbura l-kera biss;  rigward kwestjonijiet oħra bħalma semma l-Onor. Azzopardi mhuwiex daqshekk faċli li ssib min hu lest li jagħmilhom.

  THE CHAIRMAN:  Aktar domandi?  Ma jidhirx li hemm għalhekk nerġa’ nfakkar li by the second week of July jingħatawlna l-proposti min-naħa tad-dipartiment dwar kif wieħed jista’ jtejjeb sostanzjalment il-ġbir ta’ l-arretrati.   Nirringrazzjakom.    

DISKUSSJONI DWAR IL-JOINT-REPORT IMĦEJJI MILL-UFFIĊĊJU TAL-PRIM MINISTRU U MILL-MINISTERU TAL-FINANZI RIGWARD BENCHMARKING INITIATIVE. 


  THE CHAIRMAN:  Ngħaddu għat-tieni item u nistieden fuq il-Mejda magħna l-uffiċjali mill-Ministeru tal-Finanzi.  

Is-Sur Salv. Gauci u Ms. Rita Schembri ħadu posthom madwar il-Mejda.

  THE CHAIRMAN:  Fir-rapport hemm riferenza għall-inizjattiva li kienet inbdiet fl-2001 imbagħad hemm revalution.  Ikun tajjeb kieku wieħed kellu jagħti an overview tar-raison d’etre ta’ dan u x’kien il-għan tiegħu għall-benefiċċju tal-Membri tal-Kumitat.

  IS-SUR SALV. GAUCI (Direttur Ġenerali fil-Ministeru tal-Finanzi):   Meta l-Awditur Ġenerali għamel il-kummenti tiegħu l-ewwel darba kienu għar-rigward ta’ l-2002 u allura llum li għaddew tliet snin tajjeb li wieħed jagħmel daqsxejn eżami tal-kuxjenza u jara x’benefiċċju stajna ħadna u ma ħadniex, x’benefiċċju ħadna u fl-istess ħin x’jista’ jsir ‘il quddiem biex dak li nbeda jkun sostnut.  Biex ma noqogħdux nirrepetu kont se nirriferi għar-rapport li sar f’Jannar ta’ din is-sena b’joint effort bejn l-Uffiċċju tal-Prim Ministru u l-Ministeru tal-Finanzi.   Jien se nittratta l-parti taċ-Ċivil fil-qasam finanzjarju, Ms Rita Schembri li hija director, financial management u allura għandha l-inkarigu to oversee l-finanzi ta’ l-entijiet, kemm dawk li jieħdu l-benefiċċju ta’ subventions mill-gvern u anke dawk li ma jeħdux, se tittratta l-parti finanzjarja u l-management  rigward dawk l-entijiet, u sintendi r-rappreżentant mill-Uffiċċju tal-Prim Ministru se jittratta l-parti fejn jidħlu quality service charters eċċ.  

Min-naħa tal-parti finanzjarja fejn jidħlu l-finanzi tad-dipartimenti u l-ministeri aħna ħadna l-inkarigu, kemm għar-rigward tal-qasam fejn jgħidulu operation and maintenance u anke fejn jidħol il-qafas ta’ l-employment - u meta ngħid employment qed nirriferi wkoll għall-overtime, allowances, eċċ.   

Aħna sodisfatti, għalkemm mhux kompletament, bil-figuri li joħorġu minn sena għall-oħra għaliex jidher li qed isir ħafna containment ta’ flejjes fejn jidħol safar, hospitality u contractual services.  Fejn qabel kien isir ħafna farming out, il-figuri li joħorġu mill-estimi juru li kien hemm tnaqqis fl-ispiża rikorrenti u anke fejn jidħlu l-ispejjeż ta’ l-overtime u allowances.   Naħseb li dan huwa frott il-fatt li erġajna mexxejna l-arloġġ lura u fejn qabel kellna ħafna decentralisation, ħassejna li fejn jidħol il-qasam tal-management, tajjeb jew ħażin, il-Ministeru tal-Finanzi bilfors se jkollu jiċċentralizza l-impenn tiegħu u l-inizjattiva.  

Dwar it-trasport kienet ħarġet ċirkolari fejn għall-bdil ta’ karozzi jew xiri ta’ karozzi ġodda fejn ikun laħaq direttur ġdid, il-ministeru rispettiv għandu jirrikorri għand il-Ministeru tal-Finanzi biex aħna naraw li ma jkunx hemm sparpaljar.  L-istess fejn jidħlu overtime u allowances.  Issa hemm direttur fuq financial initiatives  u fejn qabel - kif jgħid ir-rapport - kien hemm direttur fuq office of review issa ħadlu postu d-director policy implementation.  Imma biex ma jkunx hemm nuqqas ta’ koerenza l-Ministeru tal-Finanzi għandu direttur ad hoc – kumbinazzjoni mhux qiegħed magħna llum għax jinsab imsiefer Ċipru fuq xogħol ta’ l-uffiċċju – bl-isem ta’ director finance initiatives.  Allura fejn jidħol l-infiq u biex ma jkunx hemm nuqqas ta’ bilanċ bejn ministeru u ieħor - anke hawnhekk jidħol l-aspett tal-benchmarking - aħna nippretendu li d-dipartimenti għandhom jonfqu skond il-capita.   Trick li juża l-Ministeru tal-Finanzi hija li dipartiment li kellu Lm100, meta fl-2004 l-gvern ntroduċa it-18% VAT ma żidniex l-ispiża bi 18% imma ġegħelna lid-dipartiment jassorbi dawk it-3 percentage points fl-infiq tiegħu.   L-istess ħaġa fejn jidħol l-employment.  

Ftit tal-ħin ilu l-Permanent Secretary fl-Uffiċċju tal-Prim Ministru qal, u qal  sewwa, li fl-uffiċċju tiegħu naqsu bi 17-il ruħ kif naqsu wkoll f’uffiċini oħra, pero’ li ma ssemmiex huwa l-fatt li issa daħlet l-IT.  U xi jfisser il-fatt li daħlet l-IT?    Dan ifisser li t-typing pool spiċċat minn kull ministeru.   Per eżempju, aħna kellna ħames tajpisti li kienu jittajpjaw u kultant anke jagħmlu xi knitting minn taħt, u li llum dawn kollha sabu ruħhom fuq skrivanija jiffaċċjaw lill-pubbliku u jagħmlu xogħol produttiv.  Kellna wkoll is-settur tal-Maltapost fejn il-gvern qal li se jassorbi 50 ruħ minn hemmhekk u fil-fatt ħaduhom id-dipartimenti kollha rispettivi minflok ma l-gvern daħħal impjegati ġodda.   L-istess ħaġa fir-restructuring ta’ entijiet oħra.   F’dak ir-rigward allura issa l-gvern għandu biex jiftaħar – qed nirriferi għar-rigward ta’ administration – għaliex kif inqtal qabel more is being done with less.  

Aħna kburin li fil-qasam tal-finanzi, il-VAT Department issa għandu mpjegati li jirrispondu l-mistoqsijiet fuq l-eco-contribution li huwa aspett ġdid u dan mingħajr ma kellna għalfejn inżidu n-nies għax ħabbilna rasna u sibna mod kif ma nżidux aktar impjegati.  Jien ili 40 sena mal-gvern u kont nemmen li ħadd fis-servizz pubbliku ma kien jagħti 40 siegħa fil-ġimgħa.  Issa, għax naqqasna n-nies, mingħajr ma jrid dak li jkun, biex ilaħħaq ix-xogħol irid jagħmel 40 siegħa.   Fejn qabel fis-2:00 p.m. dak li jkun kien jgħid li xogħlu lest, issa qabel l-4:30 p.m. ma jkunx lest minn xogħlu għax hemm in-nieqes.  Meta ngħid li hemm in-nieqes jiġifieri li m’hemmx il-lussu.   U allura jidhirli li dan huwa aspett fejn għandna nimirħu ħalli mingħajr ma nżidu n-nies nibqgħu bl-istess livell, ix-xogħol isir xorta u jsir bil-tools li għandna jiġifieri bl-IT.  U n-knowledge  ta’ l-IT illum ma jonqosx għax kull bniedem li jidħol mal-gvern bilfors irid ikollu din it-tool f’idejh għax mill-bqija m’hemmx postu mal-gvern.  Għalhekk jidhirli li qed nilħqu t-targets tagħna.

  THE CHAIRMAN:  Sur Gauci, inti kkonċentrajt bażikament fuq il-Ministeru tal-Finanzi fejn għedt li l-ispiża rikorrenti naqset.  Jien naħseb li f’dawn l-aħħar tliet snin, l-ispiża rikorrenti mhux naqset  imma kellha żidiet regolari.   Dan ir-rapport li qegħdin niddiskutu  qed jgħid li l-ewwelnett l-approach li ġiet adottata fl-2001 ġiet abbandunata għaliex ma tatx riżultati minħabba li ltaqgħet ma’ ċerti problemi.   Mela l-istradar ta’ l-inizjattiva nbidel radikalment u meta mbagħad qed nagħmlu re-orienting  ta’ l-inizjattiva - kif iddeskrivejtuha fir-rapport - qed joħroġ biċ-ċar li hemm żewġ għanijiet; li jkun hemm kontroll fuq il-public finances - għalhekk fil-fatt twaqqfet l-FMMU għax ma kienx hemm kontroll fuq l-ispiża - u t-tieni nett kien hemm quality service charter fis-sens ta’ kif ikunu customer focused to business friendly għax dawn huma ż-żewġ affarijiet li għandu jkollu ċ-Ċivil, jiġifieri li jagħti s-servizz lill-pubbliku u li jagħti iktar b’inqas.   Issa dawn iż-żewġ għanijiet effettivament ma ntlaħqux.  Hawnhekk m’aħniex qed nidħlu fil-mertu ta’ jekk intlaħqux jew le imma rridu naraw kif dawn l-għanijiet tal-benchmarking nilħquhom u jkun hemm programm li jista’ jiġi mplimentat skond kif jiddeċiedi l-gvern.  Imma l-ewwel naħseb li wieħed jenħtieġ li jkun infurmat dwar x’kien ried jilħaq il-gvern bil-vertical approach – jien ma stajtx nifhem kif meta għamel l-ewwel approach ingħataw ċerti raġunijiet fejn intqal li ma kienx hemm response tajba mill-private sector – u għaliex issa qed immorru għat-tieni waħda u kif se naslu.   Dan huwa li xtaqt li inizjalment nibdew bih.   Aħna fl-ewwel inizjattiva ridna nagħmlu “one”, “two”, “three”, “four” u din jidher li ma fallietx għax kieku ma kenitx tinbidel.  Mela llum se nidħlu f’direzzjoni differenti.  Għallinqas, għall-benefiċċju tiegħi u anke tal-Membri l-oħra tal-Kumitat għandu jkollna spjegazzjoni għaliex l-ewwel waħda, jiġifieri dik ta’ l-2001 falliet, x’kienu l-għanijiet tagħha u fejn fallejna u issa liema stradar irridu naqbdu u nagħmlu l-monitoring tagħha llum, dipartiment dipartiment.    

  IS-SUR SALV. GAUCI:  Filwaqt li naħseb li ma fallietx fejn jidħol il-kappa tal-quality service charter  - u issa jirrispondi l-Uffiċċju tal-Prim Ministru dwar dan -  ħalli naraw x’sar meta aħna sibna li ma nrexxietx dik it-trust li aħna konna qegħdin nieħdu fejn tidħol il-parti finanzjarja.  X’għamilna aħna?  Daħħalna rasna fir-ramel?  Le.  Irrispondejna mill-ewwel għaliha billi fl-2004 ħloqna l-FMMU u permezz ta’ Ms Rita Schembri se naraw x’sar f’dawn is-sitt xhur ħalli nkunu nistgħu nirrispondu għal dak in-nuqqas li kien hemm bejn l-2001 u l-2003.  

  MS. RITA SCHEMBRI (Director, Financial Management fil-Ministeru tal-Finanzi):  Mingħajr ma nirrepeti x’hemm fir-rapport nixtieq li kulħadd jifhem li l-benchmarking huwa biss għodda li permezz tagħha wieħed iqabbel ħaġa ma’ oħra.  Jidher li fil-passat kien ġie mifhum li l-eżerċizzju ta’ benchmarking jikkonsisti f’li taqbad organizzazzjoni li għandha operat speċifiku u tipprova tqabbilha ma’ organizzazzjoni li għandha operat li joqrob ħafna lejha, tidħol fil-fond ta’ l-istruttrura, x’tip ta’ recruitment u impjegati hemm u l-ispiża għal dak l-operat u tqabbilha ma’ dak li jkun qed jiġri f’operat ieħor.    

Kif inhuwa mniżżel tajjeb fir-rapport, jidher li kien hemm ċerti ntoppi meta operati fiċ-Ċivil ġew imqabbla ma’ operati fis-servizz privat, u dan għal diversi raġunijiet li jinsabu mniżżlin hemmhekk u li wieħed m’għandux għalfejn jerġa’ jidħol fihom.    Reġa’ kien hemm re-thinking u l-gvern deherlu li operat ieħor u għodda oħra li toħroġ xorta mill-benchmarking huwa meta inti, minflok tqabbel unit ma’ oħra, tqabbel il-cost u r-revenue items.   Per eżempju, tista’ tara ċerta entita’ kemm qed tikri post u kemm qed jiġi jiswiha per square metre per employee u tqabbilha ma’ entita’ oħra jew inkella dipartiment tal-gvern li l-housing ma sablux post u kellu jikri barra.  Hemmhekk inti qbadt cost item u qed tqabblu ma’ cost item ieħor.   Jeżistu diversi cost items li wieħed irid iħares lejhom sew.  Barra l-utilities, bħall-użu ta’ telephones u mobiles u dawl u ilma, wieħed għandu jħares ukoll fil-qrib lejn x’tip ta’ konsulenzi qegħdin jingħataw, xi spiża rikorrenti hemm fuq is-servizz u l-użu tal-karozzi kemm fiċ-Ċivil proprju u anke fl-entitajiet li għandu l-gvern u diversi spejjeż oħra li jkun kważi aktar faċli li wieħed jagħmel monitoring ad hoc u jikkomparahom mas-size ta’ l-istruttura.  Issa biex tagħmel dak l-ewwel ħaġa li mill-ewwel tqum bħala problema hija l-informazzjoni u minn hemmhekk naslu anke għal databases.  

Jidher li għalkemm il-gvern għandu ħafna informazzjoni, jista’ jkun li jkun hemm diffikultajiet biex jikkompara ħaġa ma’ oħra.  Per eżempju, fiċ-Ċivil proprju jeżistu cost centres imma forsi d-definizzjoni ta’ cost centre mhux kulħadd jifhimha l-istess u allura għandek cost centre li huwa enormi u cost centre li huwa iżgħar.   Mela inti meta qed tqabbel il-kera ta’ cost centre/ A ma cost centre B,  jekk inti m’intix qed taraha fuq l-istess parametri ta’ qafas ta’ size u ta’ entita’ m’intix se toħroġ b’riżultat, meta qed tqabbel Lm50,000 kera ma’ Lm10,000 kera.  L-FMMU ġie mwaqqaf ad hoc ukoll biex aktar milli jiffoka fuq dak li qed isir fiċ-Ċivil mid-direttur ta’ inizjattivi finanzjarji, jiffoka fuq l-entitajiet.   F’dawn l-aħħar snin l-entitajiet kibru u jidher li ħafna minnhom jeħduha to heart li they are fully autonomous from government meta jista’ jkun li l-gvern qed jgħaddilhom subvention u jista’ jkun li huma qed iżommu r-revenue li jiġbru on behalf of government imbagħad l-ispiża tagħhom jeħduha minn dak ir-revenue, b’liema mod dawn qegħdin iħaddmu fondi pubbliċi.  Mela l-gvern u l-Ministeru tal-Finanzi jidhrilhom li għalkemm dawn l-entitajiet qed jgħidu jew inkella mil-liġi ad hoc tagħhom joħroġ, li huma awtonomi, jidher li l-gvern għandu bżonn iżomm subgħajh fuq x’inhu għaddej eżatt vis-à-vis l-finanzi ta’ dawn l-entitajiet.   Għalhekk inħolqot din il-unit li għamlet għanijiet ċari, rat l-aġenda tal-gvern li bħalissa tiffoka fuq consolidation fiskali u tara li joqrob lejn il-convergence plan.   Xi wħud minn dawn l-entitatjiet li jaqgħu taħt l-ESA kif il-Eurostat qed jiddefenixxi x’inhuma  l-entitajiet, għandhom ukoll effett fuq id-dejn tal-gvern u fuq ir-riżultati tal-gvern għaliex ultimately jiġu mgħaduda mar-riżultati tal-gvern u allura bilfors li l-gvern irid jiffoka fuqhom anke għall-għanijiet tiegħu.     

Wieħed mill-iktar aim ċar u mgħaġġel huwa li wieħed jiddistingwi mill-ewwel jekk hemmx ħela ta’ flus, fis-sens ta’ spiża żejda li wieħed jista’ jara kif titnaqqas.   Għalhekk daħlet l-għodda, jew qegħdin nippjanaw x’riżultati se joħorġu mill-benchmarking biex wieħed jibda jqabbel entita’ ma’ oħra, dejjem fil-qafas pro-rata ta’ qafas kbir u iktar żgħir biex jagħraf fejn jista’ jkun hemm il-ħela.   Anke fl-entitajiet se jkollna two approaches; il-vertical approach u l-horizontal approach.  U għalfejn nerġgħu naqgħu għall-veritical approach?  Għax mill-informazzjoni li tkun dieħla fil-ministeru jista’ jkun li jiġi highlighted li għal xi raġuni, it-trends ta’ ċerta entita’ ikunu li r-revenue jkun nieżel filwaqt li l-ispejjeż ikunu telgħin.  Mill-professjoni tagħna aħna mill-ewwel nibdew ninkwetaw li xi ħaġa m’hijiex sejra kif suppost.  Allura meta jkollna dawn il-financial indicators li jintużaw fil-privat bilfors irridu niffokaw b’mod vertikali, jiġifieri tidħol hemmhekk tara b’ċerta attenzjoni x’inhu jsir, tagħmel ħafna mistoqsijiet u tistenna ħafna risposti.   Jekk ir-risposti ma jissodisfawkx tista’ titlob lill-Awditur jidħol aktar fid-dettall biex jara x’inhu għaddej.   Dak huwa l-vertical approach li se jiġi attwat fl-entitjiet.  

Il-horizontal approach se jintuża meta se naqbdu key performance indicators u nqabbluhom within each and every unit.   L-FMMU ġiet established fit-28th October, 2004 u bħalissa qegħdin fi stadju ta’ recruitment ta’ professional accountants biex ikollna n-nies kapaċi biżżejjed li meta jidħlu hemmhekk jagħmlu l-mistoqsijiet opportuni u janalizzaw bir-reqqa r-risposti li jingħataw.   Sar pjan ta’ azzjoni għat-tliet snin li ġejjin, jiġifieri 2005 – 2007 u għamilna wkoll il-costings tiegħu ħalli aħna stess nagħtu l-eżempju li we do more with less, apparti ad hoc measures li jista’ jagħmel il-gvern fil-budget  li wkoll hija parti mir-remit ta’ l-FMMU li minbarra li tattwahom across the board tagħmel ukoll monitoring tagħhom, ħaġa li biex tagħmilha irid ikollok working programme li jgħid li in every few months if not sooner ikollok l-istaff li jkun ġie mqassam fost l-entitajiet u li kontinwament ikun qed jistaqsi għall-management accounts, jidħol fihom, jara li jiġu vetted b’mod professjonali vis-à-vis ratios, estimi u varjanzi u jistaqsi għalfejn mill-budget ta’ l-entita’ stess ikunu saru xi varjanzi as we go along.  Xi kultant l-informazzjoni fil-published report ta’ l-entita’ ma tkunx real time għax is-sena tkun diġa’ għaddiet.

Bażikament se naħdmu fuq miżuri li huma across the board u li l-FMMU jidhrilha li għandha tagħti guidelines u direttivi ta’ kif dawn l-entitajiet għandhom jimxu u ħafna drabi se jkunu kkuppjati minn affarijiet tajba li sibna fiċ-Ċivil stess.  Per eżempju, fiċ-Ċivil teżisti ċirkolari li titkellem dwar kif għandu jsir is-safar, x’tip ta’ subsistence allowance għandha tingħata, min għandu jivjaġġa business class u min le u anke f’liema hotel għandu kulħadd joqgħod.  Dawn huma affarijiet which were tested through the years, ħadmu tajjeb fiċ-Ċivil u ma narawx għalfejn m’għandhomx jiġu adattati mill-entitajiet ukoll.  Dawn huma fost l-affarijiet li għandna ppjanati fil-business plan tagħna over the next three years biex inħarsu mill-qrib lejn l-entitajiet.   

  THE CHAIRMAN:  L-ewwel li rrid nistaqsi huwa għaliex din l-inizjattiva qiegħda ffukata fuq l-entitjaiet biss u mhux ukoll fuq id-dipartimenti tal-gvern meta nħass li din iż-żieda fl-ispiża rikorrenti qiegħda across the board fil-public sector kollu u mhux biss f’dawn l-entitajiet.  Kif spejgajt inti, l-iffokar qed ikun kważi biex nasserixxu kemm se jkun il-unit cost ta’ kull entita’ u allura tipprova toħloq paragun.  Biex tagħmel paragun bilfors li trid iġġib il-kriterji minn x’imkien biex kemm jista’ jkun taqta’ l-ispiża, ħaġa li hija rakkmandabbli.  Pero’ filwaqt li tkun qed tnaqqas l-ispiża wieħed irid jara Ii l-performance tkun effiċjenti, jiġifieri mhux biss li ċ-Ċivil jaqdi lill-pubbliku malajr imma li ma jgħidlux le għaliex biex tgħid le huwa faċli u tkun qdejt lil dak li jkun f’24 siegħa.  Irid ikun hemm policies stabbiliti li jaraw li  l-impjegat jgħid iva u jgħid iva fi żmien qasir.  Ħalli nieħu eżempju prattiku ħalli ninftiehem aħjar.

Per eżempju, fil-MEPA – m’iniex se ngħid kontra tagħha għax m’hawn ħadd min-naħa ta’ l-awtorita’ hawnhekk -  jinħass dak is-sens min-nies li mhux biss il-cost tagħha huwa għoli – dawn ħafna drabi jaqbdu u jżidu r-rati tagħhom -  imma jkun hemm ukoll id-delays.  Mhux darba u tnejn li niftakar li l-MDC kienet tgħid li m’hijiex qed tagħmel it-tali proġett f’xi villaġġ tal-crafts jew inkella f’xi qasam industrijali minħabba li ma jkollhiex il-permess min-naħa tal-MEPA.   Għalhekk jien qed ngħid li għandu jkun hemm mhux biss benchmarking fuq kemm huwa l-unit cost, imma għandha titkejjel ukoll il-performance vis-à-vis dak li qed jistenna l-pubbliku għal dak li wara kollox qed iħallas għalih.  Din se tagħmluha wkoll?

  MS RITA SCHEMBRI:  Li nista’ nitkellem jien huwa dwar l-FMMU li kif jgħid isimha stess inħolqot to focus on financial management and monitoring biex naraw eżatt x’inhu għaddej vis-à-vis finanzi u anke biex dawn l-entitajiet jirrispondu lejn l-FMMU vis-à-vis finanzi.  Rigward l-operat tagħhom l-ewwelnett irrid ngħid Ii aħna ultimately xorta rridu nħarsu lejn jekk hux qed jiġi delivered l-operat jew le għall-flus li qegħdin jintnefqu, pero’ kull entita’ għandha chief executive u chairman li huma mgħobbija bir-responsabbilta’ to deliver, and above that jeżisti wkoll is-segretarju permanenti ta’ kull ministeru u anke l-ministru.  Kemm iċ-chief executive, kemm iċ-chairman u anke s-segretarju permanenti għandhom l-obbligu li jaraw l-operat kollu.

  THE CHAIRMAN:   Veru li l-obbligu qiegħed hemm imma if they don’t deliver, what happens next?   Inkella m’hemmx għalfejn toqgħod tagħmel istituzzjoni u tieħu dan ix-xogħol jekk int konvinta that they are delivering u l-performance qiegħda hemm.  Monitoring dejjem irid isir, imma tant għandna strutturi ta’ audit u internal audit u l-affarijiet l-oħra kollha li diġa’ qegħdin hemmhekk anke legalment, li l-fatt li nħass il-bżonn li tieħu din l-inizjattiva extra kien bilfors għax tħoss li inti m’għandekx il-performance mixtieqa.  Jiġifieri għalkemm huwa veru li ċ-chairman huwa responsabbli - bilfors għax kieku mhux qiegħed hemm - jekk jinħass il-bżonn ta’ dan il-monitoring allura bilfors li m’hemmx il-performance rate mixtieqa.   Ma nafx hux along these lines li l-FMMU qed taħseb.

  MS RITA SCHEMBRI:  Ir-remits ta’ l-FMMU jiffokaw ħafna fuq value for money imma ma naħsibx li se naslu għall-value for money li qed tgħid inti, fis-sens li mill-ispiża li tkun għaddejja din l-entita’ trid tieħu l-valur tagħha.   Jiġifieri jekk inti qabbadt konsulenti u swiet so many thousands of pounds, trid tieħu l-valur tagħha.  It is very much cost based and very much control and monitoring of costs.

  IS-SUR SALV. GAUCI:  Nixtieq nagħmel kumment żgħir ġenerali.   Aħna nafu li kemm l-entitajiet u kemm id-dipartimenti tal-gvern għandhom l-inputs u l-outputs jew outcome.    Issa kif se nkejlu l-livell?  Bl-inputs?  Jew bis-sistema moderna ta’ l-outcome u l-output?   Jien kieku nibda mill-input ħalli nara li qegħdin nonfqu inqas imma li mhux qed jonqos is-suċċess tar-riżultat.   Għaliex qed ngħid dan?   Għax jekk jien se nuża r-riga b’kemm hawn tgergir …. Per eżempju, kull meta jsir il-budget ikun hemm nies li jċempluli u jgħiduli li jien kont it-tielet wieħed li ċemplu bien inqdew.  Meta jien nistaqsihom xi jridu u jgħiduli fejn ċemplu ngħidilhom li kienu qegħdin jipprovaw jixtru l-perżut mingħand l-ispizjar. 

L-ewwel issemmiet il-MEPA.  Kumbinazzjoni jien direttur fuq il-MEPA u jkollna każi fejn applikant jagħmel applikazzjoni ħażina apposta għax jgħidlek li se jitfagħha għal li jista’ jkun, issir ir-reconsideration, jitlifha, jagħmel appell, jitilfu u jkun dam tliet snin kapriċċ għax ma obdiex mill-parir ....

  THE CHAIRMAN: Sur  Gauci, hawnhekk I beg to differ.  Jien naħdem fis-settur pubbliku u nista’ nassigurak li ħadd ma jħallas lill-perit tiegħu xi Lm2,000 biex jagħmillu applikazzjoni ta’ pjanta ħażina!   

  IS-SUR SALV. GAUCI:  Il-perit tal-MEPA jkun qed jitlob xi ħaġa u dak li jkun minflok jgħid li ma jistax jagħmilha, jitfagħha għal saqajha għax jgħid li m’hu se jitlef xejn billi sitt xhur oħra din titla’ għar-reconsideration u jappella.  Jiġifieri jekk se nużaw ir-riga tat-tgergir ma naħsibx li nkunu qegħdin nużaw riga li tirrifletti biżżejjed il-verita’.   

  THE CHAIRMAN:  Kellna entitajiet bħall-FOI u ċ-Chamber of Commerce li ssolevawhom speċifikament u għamlu rapporti pubbliċi dwar fejn huma d-delays.  U qed nerġa’ ntenni li the whole exercise m’huwiex biex aħna nillampaw lil xi ħadd b’xi responsabbilta’.  Hawnhekk qed naqblu li għandu jsir sforz, anke bħala Kumitat, sabiex toħroġ xi ħaġa li tmexxi l-affarijiet ‘il quddiem fis-servizz pubbliku għax dak huwa ta’ benefiċċju nazzjonali.  Nixtieq li nżommu din il-perspettiva f’din id-diskussjoni u naħseb li din hija waħda mill-iktar diskussjonijiet li nixtiequ niżviluppaw b’mod interessanti.

  IS-SUR SALV. GAUCI:  It-target huwa li tonqos l-ispiża mingħajr ma jonqos il-livell ta’ l-output.

  THE CHAIRMAN:  Anzi jiżdied, għax jekk qed ngħidu li l-output huwa baxx,  xorta jibqa’ d-discomfort u d-dwejjaq min-naħa tal-customer għax mhux qiegħed jinqeda kif għandu jinqeda.  Iridu jsiru t-tnejn; titnaqqas l-ispiża u jitjieb u jissaħħaħ l-output.   Għalhekk ma nafx għaliex il-benchmarkings illimitajnihom għal dak li huwa financial management biss u ma mbuttajniex ukoll il-fatt li rridu nżidu l-performance.   

  IS-SUR SALV. GAUCI:  Allura hawnhekk tidħol il-quality service charter li suppost tindirizza d-diffikulta’ ta’ dan li qed issemmi.   

  ONOR. AUSTIN GATT:  Mr Chairman, ħalli nintervjenti ftit jiena għaliex kont involut fil-quality service charters.  F’kull tip ta’ assessment għandek żewġ premessi; l-assessments soġġettivi u l-assessments oġġettivi.  L-assessments oġġettivi l-iktar faċli li tagħmel bihom huma l-assessments finanzjarji - għandek budget u tara żammejtx miegħu jew le.  Il-quality service charters ippruvaw jittrattaw il-parti ta’ l-assessment soġġettiv.  Xi tfisser effiċjenza?    Effiċjenza għalija u effiċjenza għall-Onor. Mangion fuq l-istess ħaġa tista’ tfisser affarijiet differenti jekk ma niddefinixxuhiex u ngħidu li l-effiċjenza hija li t-telephone trid tirrispondih fi 15-il sekonda u xi ħadd qiegħed hemmhekk jgħoddlok il-15-il sekonda.   Pero’ jekk xi ħadd hux qed jirrispondi t-telephone b’mod pulit jew le hija pjuttost soġġettiva.   Il-quality service charters, li ppruvaw jagħmlu huwa li jindirizzaw din il-problema.  Pero’ fl-opinjoni tiegħi ndirizzawhom billi rregolamentaw s-soġġettivita’ għaliex s’issa m’għandna mkien benchmarking li naf bih jien –  jista’ jkun hemm – ta’ x’għandu jkun it-throughput f’dipartiment tal-gvern.   Jiġifieri, id-dipartiment tal-liċenzji kemm hu mistenni jgħaddi liċenzji f’ċertu żmien u f’ċerti ħinijiet?   Il-health department f’kemm għandu jirrispondi emerġenza?  Dan it-tip ta’ kejl naħseb li għadu ma jeżistix vis-à-vis l-benchmarking tagħna.  

Naħseb li l-preokuppazzjoni ta’ dan il-Kumitat hija li l-benchmarking exercise għandu żewġ difetti essenzjali, u cioe’ li t-throughput fejn għandu x’jaqsam iċ-ċittadin huwa totalment soġġettiv, għandek tkun more courteous u tiżgura li tilqa’ n-nies fl-ambjent tajjeb, pero’ bl-ebda mod f’ħafna dipartimenti m’hemm il-benchmarks li jgħidulek li at the end of the day tlieta jista’ jkunu soġġettivi pero’ żgur li rridu nagħżlu tnejn li huma oġġettivi.  Agħar minn hekk, fl-opinjoni tiegħi - pero’ naħseb li kont diviż wkoll minn ċerti rimarki li għamel l-Onor. Mangion - huma ftit, u sar dan l-aħħar, l-assistenti diretturi, diretturi u permanent secretaries li batew fil-progression u fl-assessment tagħhom għax ma laħqux dawk it-targets.   Jiġifieri għadha wisq il-mentalita’ fiċ-Ċivil li dawk it-targets qegħdin hemm biex ngħidu li għamilnihom.  Ħadd ma jmur fuq il-permanent secretary  u l-permanent secretary fuq id-direttur u d-direttur fuq l-assistenti diretturi u jgħidilhom li din is-sena l-bonus tagħhom huwa zero għax ma laħqux “dawn” it-targets u li tliet snin oħra m’humiex se jerġgħu jsiru.  Bdiet issir, ma rridx ngħid li ma bdietx isir, pero’ jekk mhux se jsir hekk, għalxejn noqogħdu nagħmlu dawn il-ħafna rapporti u għalxejn noqogħdu nagħmlu dawn il-ħafna benchmarks għax fl-aħħar mill-aħħar il-prinċipju antik tal-carrot and the stick għadu jaħdem kullimkien.    Jien ngħid li għalkemm kien hemm movimenti kbar kontra li fis-Civil Service isiru reżi pubbliċi li “this guy” performed and “this guy” did not perform, jekk dan mhux se jsir m’aħniex se nbiddlu l-mentalita’ taċ-Ċivil.  Dik hija l-opinjoni personali tiegħi.

 THE CHAIRMAN:  Jien naħseb li għal-lum nieqfu hawn fuq din id-diskussjoni anke biex wieħed jieħu in konsiderazzjoni r-rimarki li saru u jiddiskutihom.  Nipproponi li niltaqgħu t-Tlieta, 3 ta’ Mejju biex inkomplu b’din id-diskussjoni.  Nirringrazzjakom.

Fit-8:29p.m. il-Kumitat aġġorna.

